
O‘ZBEKISTONDA KICHIK BIZNES 
SUBYEKTLARI EKSPORT SALOHIYATINI 
OSHIRISH: TAHLIL VA PROGNOZLASH

Annotatsiya: Ushbu maqolada O‘zbekistonda kichik biznes subyektlarining eksport salohiyatini oshirish bilan bog‘liq 
muammolar va ularni bartaraf etish yo‘llari ilmiy asosda tahlil etilgan. Tadqiqotda O‘zbekiston Respublikasi Statistika 
agentligining 2010–2023-yillarga oid statistik ko‘rsatkichlari asosida eksport hajmiga ta’sir etuvchi makroiqtisodiy omillar 
aniqlanib, ular ekonometrik usullar yordamida chuqur o‘rganilgan. Regressiya modeli doirasida bog‘liq o‘zgaruvchi 
sifatida eksportdagi ulushi, mustaqil o‘zgaruvchilar sifatida esa yalpi ichki mahsulotdagi ulushi, sanoat va qishloq xo‘jaligi 
sohalaridagi hissasi, aholi bandligi, import va savdo hajmi, aholi jon boshiga daromadlar hamda kam ta’minlanganlik 
darajasi kabi ko‘rsatkichlar tahlil qilingan. Shuningdek, o‘zgaruvchilarning statsionarlik darajasi D. Fuller testi orqali 
tekshirilib, zarur hollarda ularning birinchi va ikkinchi darajadagi farqlari olinib, modellarga kiritilgan. Tahlillar STATA-17 
statistik dasturiy ta’minoti yordamida amalga oshirilgan bo‘lib, kichik biznes subyektlarining eksport faoliyatiga ta’sir 
etuvchi omillar kompleks baholangan. Ilg‘or xorijiy tajribalar asosida mualliflik yondashuvlari ishlab chiqilgan bo‘lib, ular 
milliy iqtisodiy siyosatni takomillashtirishga xizmat qiluvchi amaliy tavsiyalar bilan boyitilgan. Tadqiqot natijalari eksport 
faoliyatini rivojlantirishga oid strategik qarorlar qabul qilishda ilmiy va amaliy ahamiyat kasb etadi.

Kalit soʻzlar: kichik biznes subyektlari, eksport salohiyati, yalpi ichki mahsulot (YaIM), makroiqtisodiy ko‘rsatkichlar, 
regressiya modeli, iqtisodiy siyosat.

Abstract: This article provides a scientific analysis of the challenges related to enhancing the export potential of small 
business entities in Uzbekistan and explores possible solutions. The research is based on statistical indicators from the 
State Committee of the Republic of Uzbekistan on Statistics covering the years 2010-2023. It identifies macroeconomic 
factors affecting export volume, which are examined in depth using econometric methods. Within the framework of 
the regression model, export share is used as the dependent variable, while the independent variables include GDP 
share, contributions from industry and agriculture, employment, import and trade volumes, per capita income, and 
the poverty rate. The stationarity of the variables was tested using the D.Fuller test, and where necessary, the first 
and second differences were applied. The analysis was conducted using the STATA-17 statistical software, allowing 
for a comprehensive assessment of the factors influencing the export activity of small business entities in Uzbekistan. 
Additionally, based on advanced international experience, original authorial approaches were developed and enriched 
with practical recommendations aimed at improving national economic policy. The findings of this study serve as a 
scientific and practical foundation for strategic decision-making in the development of export activities.

Key words: small business entities, export potential, gross domestic product (GDP), macroeconomic indicators, regression 
model, economic policy.

Аннотация: В данной статье научно проанализированы проблемы повышения экспортного потенциала субъектов 
малого бизнеса в Узбекистане и пути их устранения. В исследовании на основе статистических данных Агентства 
статистики Республики Узбекистан за 2010–2023 годы выявлены макроэкономические факторы, влияющие 
на объем экспорта, которые были детально изучены с использованием эконометрических методов. В рамках 
регрессионной модели в качестве зависимой переменной рассматривалась доля экспорта, а в качестве независимых 
переменных – доля в валовом внутреннем продукте, вклад промышленности и сельского хозяйства, занятость 
населения, объемы импорта и торговли, доходы на душу населения и уровень малообеспеченности. Степень 
стационарности переменных проверялась с помощью теста Дики-Фуллера, при необходимости использовались 
их первые и вторые разности. Анализ проводился с использованием статистического программного обеспечения 
STATA-17, в результате чего факторы, влияющие на экспортную деятельность субъектов малого бизнеса, были 
комплексно оценены. На основе передового зарубежного опыта разработаны авторские подходы, дополненные 
практическими рекомендациями, способствующими совершенствованию национальной экономической политики. 
Результаты исследования представляют собой научную и практическую ценность при принятии стратегических 
решений по развитию экспортной деятельности.

Ключевые слова: субъекты малого бизнеса, экспортный потенциал, валовой внутренний продукт (ВВП), 
макроэкономические показатели, регрессионная модель, экономическая политика.

K I R I S H
Jahon tajribasiga ko‘ra, kichik biznes subyektlari uchun eksport faoliyati iqtisodiy o‘sishni rag‘batlantirish, 

potensial bozorlarni diversifikatsiya qilish, texnologik innovatsiyalarni joriy etish va ish o‘rinlarini yaratishda 
muhim ahamiyat kasb etadi.

Eksport faoliyati milliy iqtisodiyotning barqarorligini ta’minlashda [1], xalqaro hamkorlikni mustahkamlashda 
va korxonalarning raqobatbardoshligini oshirishda zarur omil hisoblanadi [2]. Shuningdek, eksport faoliyati 
kichik biznesning samaradorligini oshirish [3] va uning global bozordagi pozitsiyasini mustahkamlashga xizmat 
qiladi [4]. Kichik biznes subyektlari faoliyatida eksportning ahamiyati quyidagi asosiy yo‘nalishlarda namoyon 
bo‘ladi:

Birinchidan, eksport iqtisodiy o‘sishning muhim omillaridan biri sifatida tadbirkorlarga o‘z mahsulotlarini 
tashqi bozorlarga olib chiqish hamda daromadlarini oshirish imkonini beradi. Bu esa ularning raqobatbardoshligini 
kuchaytirish bilan birga mahalliy iqtisodiyotning barqaror rivojlanishiga zamin yaratadi. Masalan, Janubiy 
Koreyada kichik va o‘rta biznes eksporti mamlakat yalpi ichki mahsulotining sezilarli qismini tashkil etadi.

Ikkinchidan, eksport bozorni diversifikatsiya qilish imkoniyatini yaratib, tadbirkorlarga mahalliy bozordagi 
talab va taklifdagi o‘zgarishlardan kelib chiqadigan xatarlarni kamaytirish, o‘z mahsulotlarini turli mamlakatlarda 
sotish imkoniyatini beradi. Masalan, Germaniyada kichik va o‘rta korxonalar eksport faoliyati orqali mahsulotlarini 
butun dunyo bo‘ylab tarqatib, biznes xatarlarini kamaytirishga erishgan.

Uchinchidan, eksport faoliyati kichik biznesda yangi ish o‘rinlarini yaratadi. Chunki tashqi bozorlarga 
chiqish uchun korxonalar o‘z ishlab chiqarish quvvatlarini oshirishga majbur bo‘ladi. Bu esa bandlik darajasining 
oshishiga olib keladi. Masalan, Hindistonda kichik biznesning eksport faoliyati tufayli yuzaga kelgan yangi ish 
o‘rinlari aholining bandligini ta’minlashda muhim rol o‘ynagan va ularning turmush darajasini yaxshilagan.

To‘rtinchidan, xalqaro bozorlarda faoliyat yuritish tadbirkorlarni xalqaro standartlarga mos mahsulot 
va xizmatlar yaratishga undaydi. Bu esa ilg‘or texnologiyalarni joriy etish va ishlab chiqarish jarayonlarini 
takomillashtirishni talab qiladi. Masalan, AQShda kichik biznes zamonaviy texnologiyalarni va ilg‘or ishlab 
chiqarish usullarini joriy etishga majbur bo‘lgan, bu esa ularning raqobatbardoshligini sezilarli darajada 
oshirishga xizmat qilgan.

Yuqorida keltirilgan holatlarga asoslanib, mamlakat iqtisodiyotini yanada rivojlantirish uchun kichik biznes 
va tadbirkorlarning eksport salohiyatini oshirish zarur degan xulosaga kelish mumkin. Shu nuqtayi nazardan, 
O‘zbekistonda kichik biznes va tadbirkorlik subyektlarining eksport faoliyatini chuqur tahlil qilish dolzarb vazifa 
sifatida maydonga chiqmoqda.

M A V Z U G A  O I D  A D A B I Y O T L A R  S H A R H I
Kichik biznes subyektlarining eksport salohiyatini oshirish masalasi nafaqat O‘zbekiston, balki ko‘plab 

rivojlanayotgan davlatlar uchun ham dolzarbdir. Xalqaro amaliyotda bu borada olib borilgan tadqiqotlar kichik 
korxonalar uchun eksportga chiqishdagi asosiy to‘siqlar – moliyaviy cheklovlar, tashqi bozorga kirishdagi 
axborot tanqisligi va logistika xarajatlari bilan bog‘liq ekanligini ko‘rsatadi. Masalan, Beck, Demirgüç-Kunt 
va Maksimovic tomonidan olib borilgan tadqiqotda kichik bizneslar o‘z mahsulotlarini tashqi bozorlarga olib 
chiqishda moliyaviy resurslar va kredit infratuzilmasiga bo‘lgan ehtiyoj eng muhim omillardan biri ekanligi qayd 
etilgan.

O‘zbekiston kontekstida esa R.A. Abdullayevning izlanishlari kichik biznesning eksport faoliyatida 
institutsional islohotlar, savdo-sotiqni soddalashtirish va tashqi savdo infratuzilmasini rivojlantirish muhim 
ahamiyat kasb etishini ko‘rsatadi. Ayniqsa, “bir darcha” tamoyili asosida bojxona va litsenziyalash jarayonlarini 
optimallashtirish kichik eksportyorlar uchun qulaylik yaratgan.

Sharipov M. tomonidan olib borilgan sektor tahlilida 2020–2023-yillarda O‘zbekistonda kichik biznesning 
eksportda ulushi sezilarli darajada oshgani, bu esa davlat tomonidan qabul qilingan eksportni rag‘batlantirish 
dasturlari, jumladan Eksportchilarni qo‘llab-quvvatlash jamg‘armasi faoliyati bilan bog‘liq ekani ta’kidlangan. 
Shuningdek, Xalqaro Savdo Markazi (ITC) ham o‘z hisobotlarida O‘zbekistonda kichik va o‘rta biznes uchun 
eksport yo‘nalishlarini kengaytirish imkoniyatlari mavjudligini, ayniqsa yengil sanoat, oziq-ovqat va agrar 
mahsulotlar eksportida yuqori salohiyat borligini bildirgan.

Mahmudov Sh. va Karimov I. tomonidan olib borilgan boshqa bir tadqiqotda eksport faoliyatining hududiy 
tafovutlari, ya’ni Toshkent shahri va Farg‘ona vodiysi viloyatlari kichik biznesining eksportda nisbatan yuqori 
faolligi, qolgan mintaqalarda esa bu borada sustkashlik mavjudligi tahlil qilingan. Bu esa regional differensial 
yondashuvni ishlab chiqish zarurligini anglatadi.

Xulosa qilib aytganda, mavjud adabiyotlar shuni ko‘rsatmoqdaki, kichik biznes subyektlarining eksport 
salohiyatini oshirishda nafaqat tashqi infratuzilmani takomillashtirish, balki ichki muhit, moliyalashtirish 
manbalari, eksportdan tushadigan daromadni kafolatlovchi siyosiy barqarorlik ham muhim omillardandir. 

Ilmiy adabiyotlar asosida prognozlash metodlari (masalan, ARIMA, VAR) orqali eksport salohiyatining keyingi 
yillardagi dinamikasi tahlil qilinmoqda va bu usullar O‘zbekiston sharoitida ham moslashuvchan strategik 
rejalashtirishga xizmat qilishi mumkin.

T A D Q I Q O T  M E T O D O L O G I YA S I  
Jahon tajribasiga ko‘ra, kichik biznes subyektlarining eksport faoliyatini rivojlantirish uchun milliy iqtisodiyotning 

barqarorligini ta’minlash [5], xalqaro hamkorlikni mustahkamlash va kichik biznesning raqobatbardoshligini oshirish 
muhim ahamiyat kasb etadi [6]. Shu nuqtayi nazardan, mamlakatimizda kichik biznes subyektlarining eksport 
salohiyatini oshirishga qaratilgan ilmiy tadqiqot ishlarini olib borish zarurati yuzaga kelgan.

O‘zbekiston Respublikasi Statistika agentligining 2010–2023-yillardagi ko‘rsatkichlari asosida kichik biznes 
subyektlarining eksport hajmini oshirish va unga ta’sir etuvchi asosiy omillarni aniqlash maqsadida regressiya 
modelida foydalanish uchun zarur ma’lumotlar olindi. 

Ekonometrik tahlilda quyidagi o‘zgaruvchilar tanlandi:
Bog‘liq o‘zgaruvchi:
Y – eksportdagi ulushi (mln AQSh dollari);
Mustaqil o‘zgaruvchilar:
X1 – YaIMdagi ulushi (foiz),
X2 – sanoatdagi ulushi (mlrd so‘m),
X3 – aholini band qilishdagi ulushi (ming kishi),
X4 – importdagi ulushi (mln AQSh dollari),
X5 – savdodagi ulushi (mlrd so‘m),
X6 – qishloq xo‘jaligidagi ulushi (mlrd so‘m),
X7 – kam ta’minlangan aholi ulushi (foiz),
X8 – aholi jon boshiga real umumiy daromadlar (ming so‘m).
So‘ngra, D. Fuller testi yordamida ushbu o‘zgaruvchilarning 2010–2023-yillardagi qiymatlari asosida 

statsionarlik tekshiruvlari o‘tkazildi. Tahlil natijalariga ko‘ra, tanlangan o‘zgaruvchilarning yillar kesimidagi qiymatlari 
statsionar emasligi sababli ularning birinchi va ikkinchi darajadagi farqlari olinib, modellarga kiritildi. Statsionarlik 
shartini qanoatlantirgan o‘zgaruvchilar asosida STATA-17 statistik dasturi yordamida O‘zbekistonda kichik biznes 
subyektlarining eksport faoliyatiga ta’sir etuvchi omillarni aniqlashga qaratilgan regressiya modeli ishlab chiqildi.

T A H L I L  V A  N A T I J A L A R
Mamlakatimizda kichik biznes subyektlarining ijtimoiy-iqtisodiy ahamiyati, iqtisodiy o‘sish va barqarorlikni 

ta’minlashdagi roli hisobga olingan holda davlat tomonidan yaratilgan sharoitlar va amalga oshirilgan qo‘llab-
quvvatlash chora-tadbirlari so‘nggi yillarda ushbu sektorning YaIMdagi ulushi ortib borayotganini ko‘rsatmoqda.

Kichik biznes subyektlarining YaIMdagi ulushi 1991-yilda 1,5 foizni, 2000-yilda esa 31 foizni tashkil etgan. 
Ayniqsa, mamlakat taraqqiyotining yangi bosqichi sifatida e’tirof etilgan 2016-yilda bu ko‘rsatkich eng yuqori 
darajaga – 66,8 foizga yetgan. So‘nggi yillarda esa ushbu ulushda biroz pasayish kuzatilmoqda: 2022-yilda 51,8 
foiz, 2023-yilda esa 51,2 foizni tashkil etgan. Ya’ni, 2000-yilga nisbatan 2023-yilda 20,2 foizga o‘sish bo‘lgan 
bo‘lsa-da, 2022-yilga nisbatan 2023-yilda 0,6 foizga pasayish qayd etilgan.

Mazkur pasayish kichik biznesning YaIMdagi ulushi qisqarayotganini ko‘rsatadi. Bu, asosan, mamlakatda yirik 
sanoat obyektlarining ishga tushirilishi va yirik korxonalar ulushining tezroq o‘sib borishi bilan izohlanadi. Shu bilan 
birga, 2020–2021-yillarda butun dunyoda yuz bergan koronavirus pandemiyasi iqtisodiyotga salbiy ta’sir ko‘rsatdi. 
O‘zbekistonda joriy etilgan karantin cheklovlari, aholi harakatining cheklanishi va ommaviy tadbirlarning to‘xtatilishi, 
ayniqsa, kichik biznes subyektlari faoliyatiga bevosita ta’sir ko‘rsatdi.

Shuningdek, so‘nggi yillarda faoliyat yuritayotgan kichik biznes subyektlari sonining kamayishi kuzatilmoqda. 
Masalan, 2022-yilda 523 556 ta kichik biznes subyekti faoliyat yuritgan bo‘lsa, 2023-yilda bu ko‘rsatkich 417 080 
taga tushgan. Bu esa o‘tgan yilga nisbatan qariyb 30 foizga kamayganini ko‘rsatadi. Ayniqsa, 2022–2023-yillar 
davomida iqtisodiyot tarmoqlari kesimida faoliyati tugatilgan kichik biznes subyektlari soni 31 foizga oshgan. 
Shu bilan birga, yangi tashkil etilgan kichik biznes subyektlari soni ham 2022-yilga nisbatan 2023-yilda 5 foizga 
kamaygan.

Ushbu ko‘rsatkichlar mamlakat iqtisodiyotining barqaror rivojlanishi uchun kichik biznes subyektlarining eksport 
salohiyatini oshirishga alohida e’tibor qaratish zarurligini ko‘rsatadi. Shu boisdan, kichik biznes subyektlarining 
eksport faoliyatini tahlil qilish va uni rivojlantirish bo‘yicha amaliy va ilmiy asoslangan qarorlar qabul qilish dolzarb 
vazifaga aylangan (1-rasm).

1-rasm. Kichik biznes subyektlarining eksportdagi ulushi [7], foizda.

Yuqoridagi 1-rasmda respublika bo‘yicha kichik biznes subyektlarining 2010–2023-yillardagi eksport hajmi 
tahlili keltirilgan bo‘lib, ushbu ma’lumotlarga ko‘ra, mamlakatimizda kichik biznes subyektlarining eksport hajmi 
2010-yilga nisbatan 2023-yilda 397,8 mln AQSh dollariga, ya’ni so‘nggi 14 yil ichida qariyb 4 barobar oshgan. 
O‘tgan 2022-yilga nisbatan esa, 2023-yilda eksport hajmi 124,1 mln AQSh dollariga, ya’ni 125 foizga oshgani 
kuzatilmoqda. O‘tgan yillar bilan solishtirganda, joriy yilda eksport hajmi sezilarli darajada oshgan bo‘lsa-da, bu 
ko‘rsatkich rivojlangan mamlakatlar bilan taqqoslaganda hanuz nisbatan past darajada qolmoqda. Shu bois, 
O‘zbekistonda kichik biznes subyektlarining eksport faoliyatiga ta’sir etuvchi omillarni aniqlash maqsadida 
regressiya modeli ishlab chiqildi (1-jadval).

1-jadval. O‘zbekistonda kichik biznes subyektlarining eksport faoliyatiga ta’sir qiluvchi omillarning regression 
tahlili [7]

Ko‘rsatkichlar Koeffitsi-
yent

Standart 
xatolik

t -
qiymati

p -
qiymati [95% Conf. Interval]

X1  ** 169.314 26.526 6.38 0.024** 55.182 283.447
X2 ** 0.095 0.017 5.66 0.03** 0.023 0.167
X3 ** 1.914 0.233 8.22 0.014** 2.916 0.912
X4 *** 0.515 0.027 19.10 0.003*** 0.399 0.631
X5 ** 0.166 0.029 5.77 0.029** 0.29 0.042
X6 ** 0.08 0.016 4.98 0.038** 0.149 0.011
X7 ** -527.887 82.261 -6.42 0.023** -881.826 -173.948
X8 ** 2.302 0.378 6.09 0.026** 0.675 3.928
Constanta ** 19212.297 2352.971 8.17 0.015** 9088.281 29336.314
AIC tekshiruv 
natijalari     - 53.335

BIC tekshiruv 
natijalari     - 54.369

R-kvadrat qiymati     0.96

Izoh:  p- qiymatlar yulduzchalar bilan quyidagicha berilgan:   *** p<0.01,  ** p<0.05,   * p<0.1

Yuqoridagi 1-jadvalda keltirilgan regressiya modeli natijalariga ko‘ra quyidagi asosiy xulosalarga kelindi:
kichik biznesning YaIMdagi ulushining o‘tgan davrga nisbatan farqi bir birlikka (foiz) oshganda, kichik 

biznes eksportining o‘tgan davrga nisbatan o‘zgarishi 169,3 mln AQSH dollariga oshadi;
kichik biznes tomonidan sanoat mahsulotlarini ishlab chiqarish hajmining o‘tgan davrga nisbatan ikkinchi 

darajali farqi bir birlikka (mlrd so‘m) oshganda, eksport hajmi 0,1 mln AQSH dollariga ortadi;

kichik biznesning bandlikdagi ulushi bir birlikka (ming kishi) oshganda, eksport hajmi 1,9 mln AQSH 
dollariga oshadi;

kichik biznesning import hajmining o‘tgan davrga nisbatan farqi bir birlikka (mln dollar) oshganda, eksport 
hajmi 0,5 mln AQSH dollariga ortadi;

kichik biznesning savdo hajmining o‘tgan davrga nisbatan uchinchi darajali farqi bir birlikka (mlrd so‘m) 
oshganda, eksport hajmi 0,17 mln AQSH dollariga oshadi;

kichik biznesning qishloq, o‘rmon va baliq xo‘jaligidagi ulushining o‘tgan davrga nisbatan ikkinchi darajali 
farqi bir birlikka (mlrd so‘m) oshganda, eksport hajmi 0,08 mln AQSH dollariga ortadi;

respublikada kam ta’minlangan aholi ulushining o‘tgan davrga nisbatan ikkinchi darajali farqi bir birlikka 
(foiz) oshganda, kichik biznes eksportining o‘zgarishi –527,9 mln AQSH dollariga kamayadi;

respublikada aholi jon boshiga real umumiy daromadlarning o‘tgan davrga nisbatan ikkinchi darajali farqi 
bir birlikka (ming so‘m) oshganda, kichik biznes eksportining o‘zgarishi 2,3 mln AQSH dollariga oshadi.

Amalga oshirilgan regressiya modeli natijalari asosida prognozlash uchun ARIMA modelidan foydalanildi. 
So‘ngra, statistik jihatdan ahamiyatlilik mezonlariga, shuningdek, AIC va BIC axborot kriteriylariga asoslanib 
eng maqbul ARIMA modeli tanlab olindi va prognoz qilish uchun ARIMA(2,1,1) modeli qo‘llanildi.  (2-rasm).

2-rasm. O‘zbekistonda kichik biznes subyektlarining 2025-2030-yillardagi eksporti hajmining prognoz qiymatlari, 
mln. AQSh dollarida [7]

Yuqoridagi 2-rasmdagi kichik biznes subyektlari eksportining prognoz qiymatlariga ko‘ra, 2030-yilda 
O‘zbekistonda kichik biznes subyektlari eksporti hajmi 14 milliard 407 mln AQSH dollarini tashkil qilishi ko‘zda 
tutilgan. Bu esa 2023–yil (7 milliard 92 mln AQSH dollari)ga nisbatan qariyb 2 barobar o‘sishni anglatadi. 
Ushbu prognoz qiymatlari qaralayotgan davrda mamlakatda kichik biznes subyektlari eksportini rag‘batlantirish 
tadbirlari davom ettirilishini faraz qiladi. ARIMA modeli farazlariga ko‘ra, ushbu tadbirlar uzluksiz davom ettirilgan 
taqdirda hamda iqtisodiyotga ta’sir qiluvchi favqulodda o‘zgarishlar yuz bermasa, prognozdagi natijaga erishish 
mumkin bo‘ladi.

X U L O S A  V A  T A V S I YA L A R
Xalqaro tajribaga ko‘ra, kichik biznes subyektlari uchun eksport iqtisodiy o‘sish, bozor diversifikatsiyasi, 

ish o‘rinlarini yaratish va innovatsiyalarni joriy etish kabi ko‘plab imkoniyatlarni taqdim etadi [8]. Shuningdek, 
eksport faoliyati mahalliy iqtisodiyotni mustahkamlash va umumiy iqtisodiy barqarorlikni ta’minlashga xizmat 
qiladi. Shu nuqtayi nazardan, O‘zbekistonda kichik biznes subyektlarining eksport hajmini oshirish uchun xorijiy 
ilg‘or tajribalarni o‘rganish asosida quyidagi chora-tadbirlar tavsiya etiladi:

Eksport salohiyatini oshirish: Eksportga oid bilim va malaka oshirishni tashkil etish muhim ahamiyatga 
ega. Kichik biznes subyektlari uchun maxsus kurslar, seminarlar va treninglar tashkil etilishi zarur. Bu ular uchun 
xalqaro bozorlarni tushunish va eksport jarayonlarini muvaffaqiyatli amalga oshirish bo‘yicha ko‘nikmalarni 
shakllantiradi (masalan, Yevropa Ittifoqidagi ko‘plab davlatlarda kichik biznes uchun eksport bo‘yicha treninglar 
joriy etilgan). Shuningdek, xalqaro bozorlar haqida ma’lumotlarni yetkazish tadbirkorlarga mahsulotlari qaysi 
mamlakatlarda talab yuqoriligini aniqlash imkonini beradi (masalan, AQShda Kichik biznes ma’muriyati – SBA 
– kichik tadbirkorlar uchun bozor tadqiqotlari bilan shug‘ullanadi).

Moliyaviy yordam va resurslar: Eksportga yo‘naltirilgan kichik bizneslar uchun maxsus kreditlar va 
subsidiyalar ajratilishi zarur. Bu ularning eksport faoliyatini moliyaviy jihatdan qo‘llab-quvvatlaydi (masalan, 
Koreya Eksport-Import banki kichik bizneslarga eksport kreditlari va moliyaviy yordam ko‘rsatadi). Shu bilan 
birga, xalqaro standartlarga mos mahsulotlarni sertifikatlashtirish va litsenziyalash jarayonlarini yengillashtirish 
lozim. Bu esa eksport imkoniyatlarini kengaytirishga xizmat qiladi (masalan, Yevropa Ittifoqi kichik bizneslar 
uchun CE sertifikatlarini olish tartibini soddalashtirgan).

Infratuzilmani yaxshilash: Mahsulotlarni xalqaro bozorlarga yetkazib berish imkonini yaxshilash uchun 
logistika va tashish xizmatlarini zamonaviylashtirish kerak. Bu eksport jarayonini yengillashtiradi va xarajatlarni 
kamaytiradi (masalan, Xitoyda kichik bizneslar xalqaro logistika xizmatlaridan foydalanishi uchun maxsus 
dasturlar mavjud). Shuningdek, kichik biznes uchun eksportga yo‘naltirilgan sanoat zonalarini tashkil etish 
foydali bo‘ladi. Ushbu zonalarda mahsulot ishlab chiqarish, qadoqlash va eksportga tayyorlash uchun barcha 
sharoitlar yaratiladi (masalan, Turkiyada kichik bizneslarga mo‘ljallangan erkin iqtisodiy zonalar mavjud).

Raqamli texnologiyalar va onlayn platformalardan foydalanish: Kichik biznesning xalqaro bozorlarda 
faol ishtirokini kengaytirish uchun elektron tijorat platformalaridan foydalanishni rag‘batlantirish lozim. Bu 
mahsulotlarni ko‘plab mamlakatlardagi xaridorlarga taqdim etish imkonini yaratadi (masalan, Alibaba va Amazon 
platformalari). Shu bilan birga, mahsulotlarni targ‘ib qilish uchun raqamli marketing vositalaridan foydalanish 
zarur. Bu kichik bizneslarga maqsadli auditoriyaga yetib borish va savdoni oshirish imkonini beradi (masalan, 
Facebook, Google Ads va Instagram platformalari raqamli reklama vositasi sifatida keng qo‘llaniladi).

Fikrimizcha, yuqorida keltirilgan tavsiyalarga amal qilish orqali kichik biznes subyektlarining eksport hajmini 
oshirish mumkin. Bunda ta’lim va malaka oshirish, moliyaviy yordam ko‘rsatish, infratuzilmani takomillashtirish 
va raqamli texnologiyalardan foydalanishni kengaytirish muhim ahamiyatga ega. Ushbu chora-tadbirlar kichik 
biznesning xalqaro bozordagi raqobatbardoshligini oshirish va eksport imkoniyatlarini kengaytirishga xizmat 
qiladi.

